Велӧдчанінъясын студентъясӧс колӧ быть тестируйтны наркотикъяс вылӧ.

Та йылысь талун висьталіс Коми Республикаса Юралысь Вячеслав Гайзер Коми Республикаын наркотикъяслы паныд комиссиялӧн заседание дырйи.

«Ми заводитім тайӧс уджсӧ ВУЗъяскӧд, кывзім ректоръясӧс, наркотикъяс вылӧ быть тестируйтны коланлун йылысь тшӧтш висьталӧны и ССУЗъяс, и весиг студентъяс. Тайӧ уджмогъяссӧ тшӧкыда пӧртӧ олӧмӧ федеральнӧй шӧрин, но ми вермам вайӧдны помӧдз заводитӧм делӧсӧ лӧсялана ведомствояс пыр», - пасйис Коми Республикаса Юралысь.
Вячеслав Гайзер шыӧдчис Коми республиканскӧй наркология диспансерлӧн юралысь врач Михаил Колесников дорӧ: «Кыдзи ті чайтанныд,  татшӧм тестирование нуӧдӧм бӧрын лоасны-ӧ колана помшуӧмъяс наркоманиякӧд тышын?»

М.Колесников ошкис вӧзйӧмсӧ да висьталіс, мый весиг йӧзӧс ас кӧсйӧм серти тестируйтігӧн аддзӧны тшӧктытӧм препаратъясӧн вӧдитчӧмсӧ. «Быттьӧкӧ, ас кӧсйӧм серти тестируйтчысь йӧзлы нинӧмысь повны, но серпасыс петкӧдлӧ мӧдтор. Сы вӧсна позьӧ стӧча артыштны, мый татшӧм быть тестируйтӧмыс унатор петкӧдлас. Не кӧ вӧчны тайӧс – сідзи и кутам донъявны сійӧс абу стӧч лыдпасъясӧн», - висьталіс сійӧ.
Велӧдчысь том йӧзӧс быть тестируйтны коланлун йылысь висьталіс и Григорий Волков – Коми Республикаын Россияса ФСКН веськӧдланінса начальник. Сійӧ висьталіс, мый 2011 воын восьтӧма 740 административнӧй инӧд торкалӧм, мый йитчӧма наркотикъясӧн  да психотропнӧй веществоясӧн вӧдитчӧмкӧд. Та дырйи 63 % - тайӧ 18 арӧссянь 30 арӧсӧдз том йӧз.
Республикаса Юралысь сідзжӧ тӧдчӧдіс, мый 2011 воын оланпаслы паныд наркотикъяс вузалӧм серти лыдпасъясыс ыджыдӧсь, а наркоманияӧн висьысьяслӧн лыдпасыс, мӧдарӧ, ичӧт. «Татшӧм торъялӧмыс абу гӧгӧрвоана. Тайӧ петкӧдлӧ, мый инӧд видзысь органъяслӧн, медводз ФСКН-лӧн уджыс бурмис. А мӧдарсянь кӧ, и  наркотикъясӧн вӧдитчысьыс сідзкӧ збыльвылас вермас лоны унджык. Тайӧс лыдпасъяссӧ колӧ прӧверитны да вӧчны колана удж, медым аддзыны татшӧм риск группаса йӧзсӧ», - тшӧктіс Вячеслав Гайзер.
